
Rishikashyapaproktam Shivalingarchanopadesham

ಋಷಿಕಶ್ಯಪಪ್ರೋಕ್ತಂ ಶಿವಲಿಂಗಾರ್ಚನೋಪದೇಶಂ

(ಶಿವರಹಸ್ಯಾಂತರ್ಗತೇ ಭೀಮಾಖ್ಯೇ)
ಕಶ್ಯಪಃ (ಉವಾಚ)

ಬಿಲ್ವಪತ್ರೈಃ ಪ್ರಸೂನೈರ್ವಾ ತ್ರಿವಾರಂ ಸಕೃದೇವ ವಾ .

ಮೃಲ್ಲಿಂಗೇ ರಸಲಿಂಗೇ ವಾ ಧಾತುಜೇ ನಾರ್ಮದೇಽಪಿ ವಾ .. 20..

ರತ್ನಲಿಂಗೇಷು ವಾ ಸಮ್ಯಕ್ಸ್ಥಾವರೇ ವಾ ಚರೇಽಪಿ ವಾ .

ಸ್ವಾಯಂಭುವೇ ವಾ ದೈವೇ ವಾಪ್ಯರ್ಷೇ ವಾ ಮಾನವೈಃ ಕೃತೇ .. 21..

ಉತ್ತರೋತ್ತರತೋತ್ಕರ್ಷಾತ್ಪೂಜನೀಯಃ ಸದಾಶಿವಃ .
ಲಿಂಗೇಷ್ವೇತೇಷು ಭಕ್ತ್ಯೈವ ನಿಯಮಾಚ್ಛಂಕರಾರ್ಚಕಃ .. 22..
ಸ್ಫಾಟಿಕೇ ಪೂಜಿತಃ ಶಂಭುಃ ಪ್ರದದಾತಿ ಚ ವಾಂಛಿತಂ .

ಲಿಂಗಾರ್ಚನೇನ ಸಕಲಂ ವಾಂಛಿತಂ ಪ್ರಾಪ್ಯತೇ ನೃಭಿಃ .. 23..
ಸರ್ವೇ ಲಿಂಗಾರ್ಚನೇನೈವ ಪ್ರಾಪ್ಯಂತೇ ಹಿ ಮನೋರಥಾಃ .
ಶಿವಸ್ಯ ಲಿಂಗಪೂಜೈವ ಮುಕ್ತಿದಾ ಶ್ರುತಿದರ್ಶಿತಾ .. 24..

ಆಮನಂತ್ಯಂಡಜಶ್ರೇಷ್ಠ ಜಾಬಾಲಶ್ರುತಯೋ ಧ್ರುವಂ .

ಶಿವಲಿಂಗಮನಭ್ಯರ್ಚ್ಯ ನ ಪೇಯಂ ಜಲಮಪ್ಯಣು .. 25..

ಫಲಂ ವಾಯದ್ಯದಾ ಭೋಜ್ಯಮನ್ನಂ ವಾ ಶಂಕರಾರ್ಪಿತಂ .

ಭುಂಜೀಯಾಚ್ಛ್ರೀಮಹೇಶಾಯಯನ್ನಿವೇದಿತಮುತ್ತಮಂ .. 26..

ಅನಭ್ಯರ್ಚ್ಯ ಮಹಾದೇವಂಯೋಽಶ್ನೀಯತ್ಫಲಮಂಬು ವಾ .

ಸ ಪಾಪೀ ನರಕೇ ಘೋರೇ ತಿಷ್ಠತ್ಯಾಭೂತಸಂಪ್ಲವಂ .. 27..

ಯದ್ಯದಹ್ನಾಚ್ಚರೇತ್ಪಾಪಂ ಯಚ್ಚ ತಾಪತ್ರಯಾತ್ಮಕಂ .

ತದಹ್ನಾತ್ಪ್ರತಿಮುಚ್ಯೇತ ಶಿವಲಿಂಗಾರ್ಚನೇನ ಹಿ .. 28..

ಪ್ರದೋಷೇ ಯಃ ಶಿವಂ ದೃಷ್ಟ್ವಾ ಪರಿಪೂಜ್ಯ ಸ ಮುಕ್ತಿಭಾಕ್ .

(ಪ್ರದೋಷೇ ಯಃ ಶಿವಂ ದೃಷ್ಟ್ವಾ ಪೂಜಯೇತ್ಸ ವಿಮುಕ್ತಿಭಾಕ್ .)

ದ್ವಿತ್ರೈರ್ವಾ ಬಿಲ್ವಪತ್ರೈರ್ವಾ ನೀರೈರ್ವಾಪಿ ಮಹೇಶ್ವರಂ .. 29..

ಸೋಮವಾರೇ ತಥಾ ಸಾಯಂ ಶತಜನ್ಮಘನಾಶನಂ .

ಕಾಲಾಷ್ಟಮ್ಯಾಂ ಕಾಲಕಾಲಂ ಸಾಯಮಭ್ಯರ್ಚ್ಯ ಶಂಕರಂ .. 30..

ಭೂತಾಯಾಂ ವೈ ಭೂತನಾಥಂ ಸಾಯಮಭ್ಯರ್ಚ್ಯ ಶಂಕರಂ .

ನೈವೇದ್ಯಂ ನಿಶಿ ಭುಕ್ತ್ವೈವ ಸರ್ವಥಾ ಗಣಪೋ ಭವೇತ್ .. 31..

ಸಂಸಾರರೋಗನಿರ್ಮುಕ್ತೋ ಮುಕ್ತಯೇ ಕಲ್ಪತೇ ನರಃ .
ತಥಾ ಪರ್ವಸ್ವಪಿ ಶಿವಂ ಗ್ರಹಣೇ ಸೋಮಸೂರ್ಯಯೋಃ .. 32..
ಸಮಭ್ಯರ್ಚ್ಯಾಮರಶ್ರೇಷ್ಠಂ ಸರ್ವಕಾಲೇಷ್ವಪಿ ಧ್ರುವಂ .

ಯಾವಜ್ಜೀವಂ ಸಮಭ್ಯರ್ಚ್ಯ ಜೀವನ್ಮುಕ್ತೋ ಭವೇನ್ನರಃ .. 33..
ಪ್ರಮಾದಾದೇಕದಾ ತ್ಯಕ್ತ್ವಾ ಶಿವಲಿಂಗಾರ್ಚನಂ ಸುತ .

ವಾಪಯಿತ್ವಾ ಶಿರಃ ಕೇಶಾನ್ ಪ್ರಾಶ್ಯ ಗವ್ಯಾದಿಪಂಚಕಂ .. 34..

ರುದ್ರೈರ್ಹೋಮಂ ಹುನೇದೇವಂ ಚರುಣಾ ಸರ್ಪಿಷಾ ದ್ವಿಜಃ .
ಸ್ವಸೂತ್ರೋಕ್ತೇನ ಮಾರ್ಗೇಣ ಕೃತ್ವಾ ಪೂರ್ವಾಪರಕ್ರಮಂ .. 35..

ಶಾಂಭವಂ ಭೋಜಯಿತ್ವೈಕಮುಪೋಷ್ಯಾಭ್ಯರ್ಚ್ಯ ಶೂಲಿನಂ .

ಪೂರ್ವಾಹಾರಪರಹೇ ಚೈವ ಕೃತ್ವಾ ಪೂಜೇದಯಂ ಪುನಃ .. 36..
ಭುಂಜೀತ ಶಾಂಭವೈಃ ಸಾರ್ಧಂ ನೈವೇದ್ಯಂ ಯಚ್ಛಿವಾರ್ಪಿತಂ .

ತತ್ಪಾಪಮುಕ್ತೋ ಭವತಿ ಇತ್ಯಾಹ ಪರಮೇಶ್ವರಃ .. 37..
ತಸ್ಮಾದತಂದ್ರಿತೋ ಲಿಂಗೇ ಪೂಜನೀಯಃ ಸದಾಶಿವಃ .
ಶಿವಪ್ರಸಾದಜನಕಂ ಶಿವಲಿಂಗಸ್ಯ ಪೂಜನಂ .. 42..

ಭುಕ್ತಿದಂ ಮುಕ್ತಿದಂ ಚಾಪಿ ಜ್ಞಾನದಂ ಸರ್ವದಾ ನೃಣಾಂ .

ಅವಶ್ಯಂ ತದ್ ದ್ವಿಜಾತೀನಾಮಿತ್ಯಾಹ ಶಶಿಶೇಖರಃ .. 43..
ತಸ್ಮಾತ್ಸಂಪೂಜಯೇತ್ಸಾಂಬಂ ಲಿಙ್ಮೇವ ಪಿನಾಕಿನಃ .
ಶಿವಲಿಂಗಾರ್ಚನೇನೈವ ಶಿವಸ್ತುಷ್ಯತಿ ನಾನ್ಯಥಾ .. 48..

.. ಇತಿ ಶಿವರಹಸ್ಯಾಂತರ್ಗತೇ ಋಷಿಕಶ್ಯಪಪ್ರೋಕ್ತಂ ಶಿವಲಿಂಗಾರ್ಚನೋಪದೇಶಂ
ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ .ಭೀಮಾಖ್ಯಃ ಅಷ್ಟಮಾಂಶಃ .ಅಧ್ಯಾಯಃ 8 .ವಾವೃತ್ತಶ್ಲೋಕಾಃ
..

- .. shrIshivarahasyam . bhImAkhyaH aShTamAMshaH . adhyAyaH 8 . vAvRRittashlokAH

..

Notes:

Ṛṣi Kaśyapa ಋಷಿ ಕಶ್ಯಪ delivers Upadeśa ಉಪದೇಶ (to Pataṅga ಪತಂಗ)

about worship of Śivaliṅga ಶಿವಲಿಂಗ. He especially mentions about worship during

Pradoṣa ಪ್ರದೋಷ, Somavāra ಸೋಮವಾರ, Sayaṅkāla ಸಾಯಂಕಾಲ, Kālāṣṭamī

ಕಾಲಾಷ್ಟಮೀ.
Proofread by Ruma Dewan

